Na osnovu člana  5. Zakona o Vladi Tuzlanskog kantona ("Službene novine TK", broj: 17/00, 1/05 i 11/06), a u vezi sa članom 65. stav 4. i člana 132. stav 1. tačka 3. Zakona o policijskim službenicima Tuzlanskog kantona ("Službene novine Tuzlanskog kantona", broj: 6/06 i 11/07) Vlada Tuzlanskog kantona, na sjednici održanoj ______________2011 godine, d o n o s i 

P R A V I L N I K  

O  PRIVREMENOM -   EKSTERNOM  PREMJEŠTAJU 

POLICIJSKIH SLUŽBENIKA 

I- OPŠTE ODREDBE 

Član 1. 

(Predmet Pravilnika)

Ovim Pravilnikom uređuje se postupak privremenog - eksternog premještaja policijskih službenika Tuzlanskog kantona u drugi policijski organ, organizacionu jedinicu, organ uprave, ustanovu za policijsku obuku ili drugu instituciju ili ured, u skladu sa Zakonom o policijskim službenicima Tuzlanskog kantona (u daljem tekstu: Zakon).  

       II - USLOVI ZA PRIVREMENI - EKSTERNI PREMJEŠTAJ
Član 2. 

(Uslovi)
Privremeni - eksterni premještaj policijskog službenika vrši se u slučajevima: 

a) postojanja potrebe policijskog organa, drugog tijela i institucije koja traži takav premještaj za vršenje poslova koji zahtijevaju policijske ovlasti; 

b) postojanja potrebe stalnog osiguravanja; 

c) postojanja potrebe davanja procjene ili savjeta u vezi sa policijskim pitanjima. 

                                                            Član 3.

(Saglasnost za  privremeni - eksterni premještaj)

Privremeni - eksterni premještaj moguć je samo uz saglasnost policijskog službenika.

Član 4. 

(Trajanje privremenog - eksternog premještaja)

Privremeni - eksterni premještaj može trajati najduže četiri godine, a ukoliko se ukaže potreba, može biti obnovljen za još jedan period.

III - POSTUPAK ZA PRIVREMENI - EKSTERNI PREMJEŠTAJ 

Član 5. 

(Zahtjev za privremeni -  eksterni premještaj)
(1) Zahtjev za privremeni - eksterni premještaj podnosi se Ministarstvu unutrašnjih poslova 
     Tuzlanskog kantona (u daljem tekstu: Ministarstvo), od strane rukovodioca policijskog 
     organa, organizacione jedinice, organa uprave, ustanove za policijsku obuku, ili druge 
     institucije ili ureda, koji potražuje policijske službenike. 

(2) Zahtjev iz stava 1. ovog člana mora sadržavati razloge o potrebi za privremeni - eksterni  
     premještaj policijskih službenika i vremenski  period trajanja eksternog premještaja.

Član 6.

(Odabir policijskih službenika)

(1) O zahtjevu iz člana 5. stav 1. ovog Pravilnika, ministar Ministarstva donosi odluku, uz 
     prethodnu saglasnost Vlade Kantona.
(2 ) Na osnovu odluke iz stava 1. ovog člana, policijski komesar vrši izbor policijskih 
      službenika, odnosno policijskog službenika za privremeni - eksterni premještaj. 

Član 7.
(Postupak odabira policijskog službenika) 

(1) Policijski  komesar će  odabrati  policijskog službenika  koji će biti privrmeno - eksterno 
     premješten, putem internog oglašavanja ili neposrednim izborom.  

(2) Za  odabir  policijskih  službenika  putem  internog  oglašavanja  shodno  se  primjenjuju

     odgovarajuće odredbe Pravilnika o internom premještaju policijskih službenika  

     Ministarstva.

(3) Prije neposrednog izbora, policijski službenik daje pismenu saglasnost na privremeni - 

     eksterni premještaj.  

Član 8.
(Donošenje akta za privremeni - eksterni premještaj) 

Policijski komesar o privremenom - eksternom premještaju donosi rješenje, koje sadrži: 

a) ime i prezime policijskog službenika sa ličnim podacima; 

b) radno mjesto, pozicija odnosno dužnost na koju se vrši premještaj; 

c) vremensko trajanje premještaja; 

d) prava po osnovu rada i statusa, koja proističu iz privremenog eksternog premještaja, uključujući i pravo na povratak na rad u policijski organ na odgovarajuće radno mjesto.

Član 9. 

(Prava i odgovornosti policijskog službenika)

Tokom trajanja privremnog - eksternog premještaja, policijski službenik zadržava svoj čin i prava i odgovornosti iz radnog odnosa koje je imao u policijskom organu iz kojeg se privremeno premješta, a istovremeno preuzima obaveze radnog mjesta, odnosno pozicije na koju se privremeno premješta.  

Član 10.
(Uređivanje međusobnih odnosa)

Međusobni odnosi između Ministarstva i organa u koji se privremeno - eksterno premješta policijski službenik, uređuju se sporazumom.
IV-PRELAZNE I ZAVRŠNE ODREDBE 

Član 11.
(Stupanje na snagu)

Ovaj Pravilnik stupa na snagu danom objavljivanja u “Službenim novinama Tuzlanskog kantona".  

Broj:________________                                             PREMIJER KANTONA

Tuzla,_______________                                    

                                                                                            Sead Čaušević
O  B R A Z L O Ž E NJ  E
I    PRAVNI OSNOV
Pravni osnov za donošenje  Pravilnika o privremnom - eksternom premještaju policijskih službenika, sadržan je u odredbi člana 65. stav  4. i odredbi  člana 132. stav 1. tačka 3. Zakona o policijskiim službenicima Tuzlanskog kantona ("Službene novine TK, broj: 6/06 i 11/07), kojiim je propisano da će Vlada Kantona privremeni - eksterni premještaj konkretnije razraditi pravilnikom.

II   RAZLOZI ZA DONOŠENJE PRAVILNIKA

Pravilnik o privremenom - eksternom premještaju je potrebno donijeti, kako bi se mogao izvršiti privremeni - eksterni premještaj jednog broja policijskih službenika Ministarstva unutrašnjih poslova Tuzlanskog kantona u Federalno ministarstvo unutrašnjih poslova.
OBRAZLOŽENJE PRAVNIH RJEŠENJA
Odredbama člana 2 do člana 4. Pravilnika, propisuju se uslovi za privremeni -  eksterni premještaj i trajanje privremenog - eksternog premještaja.

Odredbama člana 5 do člana 10. Pravilnika propisuje se postupak odabira poliicijskih službenika, donošenje rješenja i prava i obaveze poliicjkskih službenka, koji budu privremeno - eksterno premješteni.

